
Исус Христосин төрлһн

1 Тер цагт Август хан Рим орн-нутгин үлмəд бəəсн һазрин əмтнə то
бичҗ авхин туск зəрлг һарһв. 2 Сирий нутгт Күринь хан нойлҗах
цагт əмтнə то бичҗ авлһна түрүнь болҗ эклв. 3 Тегəд чигн нерəн
бичүлхин төлə күн болһн эврəннь төрсн балһснур йовв. 4 Йосип бас
һалилья һазрас Назаретас һарад, Йудья гидг һазрур Давид хан төрсн
Бетлехем хотнур йовв, юңгад гихлə тер Давидин тохмин күн
бəəсмн. 5 Йосип Мирьям гидг келсн күүктəһəн нерəн бичүлхин төлə
йовсмн. Тер күүкн күнд бəəсмн. 6 Бетлехемд ирхлə, Мирьямин
гиигрх цагнь ирв. 7 Тер эврəннь ууһн көвүһəн һарһад өлгəдəд, малд
өвс өгдг отлыт кевтүлв. Яһад гихлə гиичлүрин герт теднд орм
күртсн уга. 8 Теднə бəəсн һазрин өөр хөөчнр бəəсмн. Тедн кеер
бəəһəд, сөөднь хөөдəн манад бəəцхəҗ. 9 Генткн теднə өмн Деед
Эзнə элч үзгдəд, Деед Эзнə туурмҗин герл теднд асв. Тедн дегд икəр
сүрдцхəв. 10 Зуг Деед Эзнə элч: «Бичə əəтн. Би таднд болн эн нарт
делкəд бəəсн əмтнд байрта зəңг авч ирүв! 11 Эндр Давид хаана
төрскн хотнд Бурхна илгəсн Аврач Деед Эзн төрв! 12 Терүнə
темдгнь эн: өлгəгдсн нилхиг тадн малд өвс өгдг отльгт кевтсинь олҗ
авхит», — гиҗ келв. 13 Генткн Деед Эзнə элчин өөр теңгрин церг
бууж ирв. Тедн Бурхиг магтад дуулцхав. 14 «Теңгрт Бурхн тууртха!
Сəн тааларн бəəдг улс һазр деер амулң менд бəəтхə!» 15 Бурхна
элчнр хөөчнриг үлдəһəд, хəрү теңгр тал нисҗ һарв. «Бетлехемүр
йовхмн, Деед Эзнə зəңглсəр юн учрсинь хəлəхм!» - гиҗ хөөчнр
келцхəв. 16 Тедн адһҗ йовад, Мирьямиг, Йосипиг болн малд өвс
өгдг отльгт кевтсн теднə үринь үзцхəв. 17 Нилх көвүг үзчкəд,
хөөчнр энүнə тускар Бурхна элчəс соңссан келҗ өгцхəв. 18
Хөөчнрин келсн үгиг соңссн əмтн алң болад бəəцхəв. 19 Мирьям
цуг энүг тодлад, зүркндəн хадһлад бəəв. 20 Хөөчнр учрсн юмиг
үзсн, соңссн төлəдəн Бурхиг туурулҗ магтад, хəрү йовцхав. Бурхна
элчин келсəр цугнь учрв.


